
Árgabeaifearániid sadji alitoahpus 

 

Čoahkkáigeassu/ abstrákta: 

“Niestebohcco njuovadettiin lea mánáide nu somá stoahkat bohccogazzašiiguin. Sii deddet 

daid muohttagii vai luottat šaddet, ja ieža imaštallet daid luottaid. Nurkke birra iđista 

oahpaheaddji, ja lohka; Dál lea borranáigi. Dieid gaccaid eat gillet vurkkodit, dušše suvrot. 

Bidjet ruskalihttái! Mánát geahčastit nubbi nubbái......”  

Mii son dáhpáhuvai viidásit dien fearánis ja máid mánát vásihedje? Movt olahit buori 

oahpahusa? Dát lea gažaldat máid oahpaheaddji dávjá oahpahusa plánedettiin jurddahallá. 

Sámi mánáidgárdeoahpaheaddjeoahppu galgá gealbudit studeanttaid doaimmahit 

mánáidgárdeoahpaheaddjeprofešuvnna máŋggabealat ja rievdi servodagas, odne ja 

boahtteáiggis, gos sámi mánát leat guovddážis. Studeanttat galget oahppat ovddidit sámi 

pedagogihka ja nannet sámi mánáid identitehta. 

Sámi pedagogihka ja jurddašeapmi lea unnán čilgejuvvon čálalaččat. Movt dasto oahpahit 

studeanttaide árbevirolaš sámi pedagogihka ja jurddašeami viiddis sisdoalu nu ahte studeanttat 

sáhttet buoremusat dan fievrredit otná dillái ja servodahkii, ja vai otná ja boahtteáiggi sámi 

mánát ožžot das buoremus ávkki? Vai studeanttat galget oažžut vejolašvuođa viiddis 

geahčastagas ipmirdit sámi jurddašeami iešvuođaid, de árgabeaimuitalusat ja fearánat sáhttet 

doaibmat buorren gaskaoapmin. 

Sámi mánáidgárdeoahpaheaddjeoahpu oahpahusas oahpahetne árgabeaimuitalusaid ja 

fearániid bokte studeanttaid ipmirdit fágasisdoalu ja práksisa čanastagaid. Árgabeaifearánat 

doibmet dego "šaldin" teoriija ja studeantta oahppama gaskka. Studeanttat ožžot buori 

vuolggasaji reflekteret árbevirolaš geahčastagaid, kritihkalaččat guorahallat práksisiid, ođđa 

áššiid čatnat oahpes diliide, ja nu heivehit ja fievrredit máhtu ja ipmárdusa otná dillái.  

Árgabeaifearánat leat buohkain, ja sámis lea leamaš dábálaš oahpahit daid bokte, muhto movt 

sáhttá árgabeaifearániiguin ovdánáhttit oahpahusa, ja máid ferte oahpaheaddji vuhtiiváldit go 

árgabeaifearániid bokte oahpaha? 

 

 

mailto:ingabss@samas.no

